
Kajian ini bertujuan untuk mengenalpasti kesan program RIMUP terhadap integrasi
kaum dalam kalangan pelajar sekolah menengah. Kajian meninjau persepsi pelajar
seramai 356 orang yang telah mengikuti aktiviti program RIMUP selama tiga tahun.
Persepsi guru seramai 162 orang juga dikaji kerana mereka merupakan pelaksana
aktiviti program RIMUP. Kajian ini adalah berbentuk deskriptif dan menggunakan
reka bentuk ex pos facto, serta kaedah pengumpulan data secara tinjauan. Alat kajian
adalah borang soal selidik yang mengukur integrasi kaum dalam kalangan pelajar
dalam lima dimensi integrasi program RIMUP: Integrasi Umum (IU); Integrasi
Belajar (IB); Integrasi Budaya dan Adat Resam (IBDAR); Integrasi Bina Negara dan
Patriotisme (IBNDP); dan Integrasi Masyarakat Prihatin (IMP). Dapatan kajian
menunjukkan pelajar berpersepsi bahawa wujudnya peningkatan integrasi kaum yang
ketara dalam kelima-lima dimensi integrasi yang terdapat di dalam aktiviti program
RIMUP. Secara keseluruhannya, Integrasi Belajar (IB) menunjukkan peningkatan
tahap integrasi yang paling tinggi dan ini diikuti dengan Integrasi Umum (1U),
Integrasi Budaya dan Adat Resam (IBDAR), Integrasi Bina Negara dan Patriotisme
(IBNDP) dan integrasi Integrasi Masyarakat Prihatin (IMP). Dalam kajian ini
instrumen Ramli et al ( 2010 ) telah digunakan dan diubahsuai mengikut kesesuaian
kajian iaitu dari aspek kategori sekolah. Ujian inferensi yang digunakan ialah analisis
ujian t berpasangan, ujian t bebas dan Anova Sehala.

Dapatan kajian menunjukkan tahap integrasi kaum berdasarkan jantina secara
keseluruhannya menunjukkan tahap integrasi pelajar perempuan adalah lebih tinggi
dari pelajar lelaki sebelum mengikuti aktiviti RIMUP. Tahap integrasi ini meningkat
selepas mengikuti aktiviti RIMUP dan pada masa yang sama tahap integrasi pelajar
perempuan masih lebih tinggi berbanding pelajar lelaki selepas mengikuti aktiviti



RIMUP. Selain itu, terdapat perbezaan yang signifikan tentang tahap integrasi
berdasarkan aspek etnik sebelum pelajar mengikuti aktiviti RIMUP. Selepas pelajar
mengikuti  aktiviti  tersebut tidak terdapat perbezaan yang signifikan,
walaubagaimanapun terdapat peningkatan dalam tahap integrasi kaum selepas pelajar
mengikuti aktiviti program RIMUP. Dapatan kajian juga menunjukkan tahap
integrasi pelajar Melayu adalah lebih tinggi berbanding dengan pelajar Cina dan
India di dalam dimensi Integrasi Budaya dan Adat Resam (IBDAR); Integrasi Bina
Negara dan Patriotisme (IBNDP); dan Integrasi Masyarakat Prihatin (IMP). Di
samping itu juga, terdapat perbezaan yang signifikan di antara tahap integrasi dengan
aspek pencapaian akademik pelajar sebelum pelajar mengikuti aktiviti program
RIMUP. Namun begitu, tiada perbezaan yang signifikan selepas pelajar mengikuti
aktiviti tersebut. Ini menunjukkan bahawa jurang integrasi yang wujud berdasarkan
etnik dan pencapaian akademik sebelum pelajar mengikuti aktiviti RIMUP telah
dapat diatasi selepas mereka mengikuti aktiviti program.

Guru berpersepsi bahawa tahap integrasi pelajar pelbagai kaum yang terlibat dengan
program RIMUP dalam keseluruhan dimensi adalah pada tahap yang tinggi. Semasa
pelaksanaan program RIMUP, terdapat halangan-halangan atau masalah yang
dihadapi oleh guru seperti kekurangan sumber kewangan, kekurangan masa,
kekurangan peralatan dan kurang mendapat maklumat mengenai Program RIMUP.

Terdapat implikasi praktikal dan teoritikal di dalam kajian ini. Di antara implikasi
praktikal ialah pihak sekolah bekerjasama dengan pihak PIBG (Persatuan Ibu Bapa
dan Guru) untuk memperluaskan lagi penyertaan pelajar pelbagai kaum di dalam
aktiviti program RIMUP. Selain itu, implikasi teorikal di dalam kajian ini mendapati
bahawa dapatan kajian adalah selaras dengan teori integrasi iaitu Teori Perhubungan
Sosial. Kajian juga mencadangkan supaya program RIMUP diperkasakan melalui
penglibatan pelbagai pihak berkepentingan seperti pihak media massa, badan-badan
bukan kerajaan (NGO), swasta dan koporat. Ini adalah penting kerana semua pihak
perlu berganding bahu untuk mempertingkatkan lagi pelaksanaan aktiviti program
RIMUP di sekolah.

This study aim to determines the effects of PIUP towards racial integration in
secondary schools based on the views of 356 students who had undergone a three-
year PIUP period in schools and 162 teachers who had implemented the programme
in schools. This study is descriptive in nature and engages the use of ex pos facto
design. Data was collected via the survey method. The instrument is a questionnaire
that measures racial integration among students in five PIUP dimensional integration
programme such as General Integration (GI) ; Integration of Study (IS) ;
Integration Of Cultures And Customs ( ICNC) ; Country and Patriotism Integration
Architecture (CPIA) ; Community Care Integration (CCI) . The results indicated that
students perceived there was a significant increase in racial integration in the five
dimensional integration areas available in the PIUP activities. Overall, the
Integration of Study (IS) showed the highest level of integration and this was
followed by General Integration (Gl), Integration of Cultures and Customs (ICNC),
Country and Patriotism Integration Architecture (CPIA) and Community Care
Integration (CCl). The instrument used was adapted from Ramli et al (2010) that has
been modified in category of school. Inferential test used were Paired sample t-test,
Independent sample t-test and One-way Anova analysis.

Gender wise, this study showed that female students posses a higher level of racial
integration before they pursued the PIUP activities compared to their male
counterparts. The level of racial integration increased significantly after they pursued
the activities especially for the female students compared to the male students. In
addition, there are significant differences between the level of integration and the
ethnical aspect before the students pursued the PIUP activity. However, after



students had undergone such activities, there are no significance difference between
the level of integration and the ethnical however study showed that the level of racial
integration among multiethnic students were increased. The findings showed that the
level of integration for three dimensions such as Integration of Cultures and Customs
(ICNC), Country and Patriotism Integration Architecture (CPIA) and Community
Care Integration (CCI) were significant and the level of integration of the Malay
students were high compared to the Chinese and the Indian students.

Furthermore, there are significant differences between the level of racial integration
and students’ academic achievement before the students engaged in the PIUP
activities. However, there are no significant differences after the students had
pursued these activities but the level of integration has increased. This study showed
that the racial integration gap exist based on ecthnic and students’ academic
achievement before they pursued the PIUP activities has been overcome after they
had undergone the activities.

Teachers perceived that the integration of multiracial students involved with the
programme as a whole in PIUP dimension is at a high level. During the
implementation of the programme, there are obstacles or difficulties faced by
teachers such as lack of financial resources, lack of time, lack of equipment and lack
of information on the programme

There are practical and theoretical implications of this research. Among the practical
implications is that the school has work with the PTA (Parent Teacher Association)
to expand its multi-ethnic student participation in PIUP activities. Moreover, the
theoretical implications of this study found that this finding concurrent to one of
the theoretical integration; namely the Social Contact Theory to support these
findings. This study also offers recommendations that will help interested parties to
strengthen the programme, mentee mentoring services, the role of mass media and
the involvement of non-governmental organizations (NGOs) and the private and
corporate sectors.

Overall, students perceived the PIUP activities as a success in upgrading the level of
integration amongst students in secondary schools . Teachers too perceived students’
integration level to be generally higher. Hence, all parties need to work together to
enhance the implementation of the PIUP programmes in schools.

BAB 1

PENGENALAN

1.1. Pendahuluan

Akta Pendidikan 1996 adalah merupakan satu perundangan pendidikan yang
lengkap sebagai persediaan dalam menghadapi perubahan pendidikan abad ke 21
serta memenuhi aspirasi Wawasan 2020. Selain itu, akta ini juga dikemaskini untuk
mencapai misi negara bagi menghasilkan sistem pendidikan yang bertaraf dunia dari
segi kualiti bagi memperkembangkan potensi individu dan mencapai aspirasi negara
(Noriati et al, 2010). Akta Pendidikan 1996 adalah berlandaskan kepada Falsafah
Pendidikan Kebangsaan yang menyatakan:

“Pendidikan di Malaysia adalah suatu usaha berterusan ke arah
memperkembangkan lagi potensi individu secara menyeluruh dan bersepadu
untuk mewujudkan insan yang harmonis dan seimbang dari segi intelek,
rohani, emosi dan jasmani berdasarkan kepercayaan dan kepatuhan kepada
Tuhan. Usaha ini adalah bagi melahirkan rakyat Malaysia yang berilmu
pengetahuan, berketerampilan, berakhlak mulia, bertanggungjawab dan
berkeupayaan mencapai kesejahteraan diri serta memberi sumbangan
terhadap keharmonian dan kemakmuran Negara. ”

Bagi merealisasikan matlamat Falsafah Pendidikan Kebangsaan maka pelan tindakan
memupuk dan memperkasakan hubungan antara kaum bersandarkan teras yang telah
dibina oleh arkitek negara terdahulu iaitu Rukun Negara dan Perlembagaan
Malaysia. Semangat Rukun Negara dan perlembagaan sering dirujuk sebagai batu
tanda dalam dasar-dasar kerajaan ke arah pembinaan masyarakat berbilang kaum dan
budaya yang bersatu (Shamsul Amri, 2010).

Perpaduan kaum adalah merupakan aspek yang sangat penting dalam pembangunan
dan kemajuan negara Malaysia. Penduduk Malaysia terdiri daripada pelbagai etnik
dan mempunyai ciri-ciri budaya, kepercayaan dan nilai yang berbeza-beza dan
bertepatan dengan takrifan sebagai masyarakat majmuk. Kepelbagaian etnik ini
menuntut satu pendekatan yang membolehkan semua kumpulan etnik dapat
mewujudkan perpaduan, sikap toleransi dan berusaha memajukan ekonomi dan juga
menjaga kestabilan politik negara. Menurut Shamsul Amri (2010) anak kunci bagi
survival Malaysia ialah hubungan etnik yang harmonis. Sekiranya hubungan
harmonis ini tergugat maka survival Malaysia sebagai sebuah negara bangsa juga
turut tercabar, walaupun kadar pertumbuhan ekonomi dan kestabilan politiknya di
tahap yang membanggakan bagi semua penduduk Malaysia.

Menurut Syed Othman Syed Omar (2005) perpaduan yang sejati adalah bermula dari
sekolah dan diteruskan usaha ini dalam kalangan komuniti setempat. Sekolah
merupakan agen sosialisasi sekunder yang paling penting dalam memupuk
perpaduan kaum di Malaysia. Di dalam bidang sosiologi, Teori Perhubungan Sosial

oleh Gordon dalam Bennet (2007) turut memperihalkan bahawa terdapat empat
perkara asas di dalam memupuk integrasi dalam kalangan pelajar di sekolah iaitu
kesaksamaan status pelajar pelbagai kaum dalam pendidikan demi mencapai
kecemerlangan, matlamat yang sama dalam mempereratkan hubungan di antara
kaum demi kesejahteraan negara, memupuk semangat kerjasama di antara kaum dan
sokongan dari institusi kerajaan dan bukan kerajaan untuk merealisasikan hubungan
antara kaum. Apabila wujudnya integrasi kaum dalam kalangan pelajar di sekolah
secara tidak langsung akan meningkatkan prestasi akademik mereka (Bennet, 2007).

Sehubungan itu, untuk merealisasikan integrasi kaum dalam kalangan murid, pihak
Kementerian Pelajaran Malaysia (KPM) telah memperkenalkan Program Rancangan
Integrasi Murid Untuk Perpaduan (RIMUP) di sekolah pada tahun 1986
(Kementerian Pelajaran Malaysia, 2005a). Program ini telah diilhamkan oleh mantan
Perdana Menteri, Tun Abdullah Ahmad Badawi semasa beliau menjadi Menteri
Pelajaran (Utusan Malaysia, 2011). Pihak KPM amat menitikberatkan perhubungan
dan persefahaman dalam kalangan pelajar pelbagai kaum di sekolah serta
penglibatan guru dan masyarakat setempat di dalam menjayakan aktiviti-aktiviti
Program RIMUP. Selaras dengan itu, matlamat program RIMUP adalah
berkonsepkan untuk melahirkan generasi yang berilmu pengetahuan, memiliki jiwa
dan peribadi unggul, bersemangat muhibah dan mampu menghadapi cabaran secara
kolektif dan bersepadu (Kementerian Pelajaran Malaysia, 2005a).

Justeru itu, usaha yang gigih mesti dijana semula ke arah merealisasikan hasrat
kerajaan untuk melahirkan pelajar pelbagai kaum hidup bersatu padu serta harmoni.
Program RIMUP amat wajar diteruskan dengan lebih serius lagi bagi memastikan
perpaduan dalam kalangan generasi muda pelbagai kaum dapat dipupuk sejak awal
persekolahan lagi. Integrasi kaum bukan hanya dapat dipupuk apabila murid
menempuh alam remaja iaitu dengan mewajibkan mereka menghadiri Program
Latihan Khidmat Negara (PLKN) malah integrasi kaum ini perlu disemai bermula di
peringkat prasekolah lagi (Utusan Malaysia, 2011).

Dengan kesedaran ini program RIMUP merupakan salah satu program intervensi
kerajaan yang perlu dijalankan di sekolah rendah mahupun sekolah menengah agar
dapat melahirkan modal insan yang berkualiti yang sentiasa mengamalkan sikap
persefahaman, tolak ansur dan hormat menghormati dalam kalangan pelajar yang
terdiri dari pelbagai etnik di negara ini.

1.2 Latarbelakang Kajian

Indeks Globalisasi Ernst & Young 2010 yang meliputi tempoh kajian antara tahun
1995 hingga 2010, menunjukkan bahawa daripada aspek integrasi budaya
masyarakat, Malaysia mencatat 4.13 dalam markah dari 1 hingga 10 (Berita Harian,
2011). Ini membuktikan bahawa Malaysia masih perlu berusaha dalam memupuk
integrasi kaum supaya tidak terjerumus dalam konflik etnik seperti yang berlaku di
pelbagai negara. Insiden konflik etnik yang berlaku di Kampung Rawa pada tahun
1998, peristiwa Kampung Medan pada tahun 2001 dan sehinggalah tercetusnya
demonstrasi oleh Pasukan Tindakan Hak Asasi Hindu atau Hindu Rights Action
Force (HINDRAF) pada tahun 2007 telah membuktikan bahawa tahap perpaduan

etnik masih lagi rapuh dan Kkritikal. Tindakan yang tegas dan pantas mesti
dilaksanakan agar tidak berlakunya ketegangan di antara kaum yang akan mengugat
kestabilan dan keselamatan negara ( Nor Azman, 2010).

Hasnah (2009) telah memperihalkan data-data yang telah didapati oleh Jabatan
Perpaduan mengenai insiden konflik sosial dari tahun 1998 sehingga 2004
menunjukkan bahawa walaupun insiden konflik kerana isu etnik atau perkauman
hanya sedikit iaitu 1% sahaja, insiden-insiden lain yang melibatkan isu-isu seperti
politik, ekonomi, sosial, agama dan keselamatan banyak melibatkan pelaku dari
kumpulan etnik yang berbeza-beza. Pernyataaan tersebut menunjukkan seolah-olah
masalah konflik ini merupakan kes yang terpencil dan tidak membimbangkan.
Walaubagaimanapun, pihak berkuasa perlu mengambil langkah berjaga-jaga supaya
insiden konflik perkauman dapat dibendung dengan segera agar integrasi kaum di
negara ini akan sentiasa terjamin.

Seiring dengan perkembangan sains dan teknologi, masyarakat pada zaman ini
terdedah kepada pengaruh teknologi maklumat dan komunikasi. Pengaruh-pengaruh
subversif yang berkaitan isu-isu konflik etnik amat mudah dilayari dari laman —
laman sesawang di internet. Oleh itu, kita harus memupuk sikap toleransi dan
memperoleh pemahaman yang mendalam tentang nilai, budaya dan kepercayaan
setiap kumpulan etnik agar sikap prejudis, stereotaip dan etnosentrisme dapat
dibendung demi kesejahteraan dan keamanan negara. Dalam hal ini, Shamsul Amri
(2005) juga berpendapat bahawa Malaysia adalah sebuah negara ‘on the state of
stable tension’. Situasi ini adalah berpunca dari kegagalan rakyat negara ini
memahami dan menghormati hak, budaya dan adat resam pelbagai kaum. Oleh itu,
semua kaum di negara ini mestilah menyemai perasaan hormat-menghormati dan
toleransi sesama kaum agar prasangka perkauman tidak akan tercetus di negara ini.

Di peringkat sekolah rendah, pelajar berbagai kaum memperoleh pendidikan secara
berasingan iaitu dengan terdapatnya Sekolah Kebangasaan (SK), Sekolah Jenis
Kebangsaan Cina (SJKC) dan Sekolah Jenis Kebangsaan Tamil (SKJKT). Oleh itu,
mereka tidak mempunyai peluang untuk berinteraksi dan berkongsi ilmu
pengetahuan bagi memupuk semangat muhibah, saling hormat-menghormati dan
bertolak-ansur sesama mereka. Lantaran dengan kesedaran ini, program RIMUP
telah diperkenalkan oleh KPM pada tahun 1986 bagi mempereratkan perpaduan
kaum di kalangan pelajar di sekolah. Pelaksanaan program ini bukan hanya
melibatkan agensi di bawah Kementerian Pelajaran Malaysia (KPM) malah juga
melibatkan lain-lain agensi kerajaan, bukan kerajaan, pihak swasta, masyarakat
setempat dan pihak-pihak berkepentingan yang lain. Matlamat program RIMUP
adalah untuk melahirkan generasi Malaysia yang berilmu serta memiliki jiwa dan
peribadi yang unggul, bersemangat muhibah dan mampu menghadapi cabaran secara
kolektif dan bersepadu. Selaras dengan matlamat Program RIMUP, pihak KPM telah
menetapkan empat objektif yang perlu dicapai demi melahirkan generasi Malaysia
yang mempunyai jatidiri yang unggul (Kementerian Pelajaran Malaysia, 2005a).
Objektifnya ialah seperti berikut:

a) Menggalakkan penyertaan masyarakat setempat, para guru dan murid serta warga
sekolah dari peringkat sekolah rendah sehingga sekolah menengah dalam kegiatan
khas secara bersama;



b) Mewujudkan sikap bekerjasama, tolong-menolong dan mewujudkan suasana
muhibah secara sedar dan terancang;

¢) Melahirkan persefahaman dan toleransi antara murid pelbagai kaum di sekolah;

d) Berkongsi kemudahan, peralatan, tenaga dan kepakaran untuk menjayakan
kegiatan-kegiatan khas secara bersama.

Demi mencapai matlamat dan objektif yang ditetapkan, program RIMUP
dilaksanakan melalui lima kegiatan khas (Kementerian Pelajaran Malaysia, 2005a).
Kegiatan khas tersebut meliputi:

a) Kecemerlangan Akademik;

b) Kesukanan dan Permainan;

c) Perayaan dan Perhimpunan;

d) Perkhemahan dan Lawatan ; dan
e) Khidmat Masyarakat.

Menurut Ramli Basri et. al (2010) bagi memastikan pelajar menjalani program
RIMUP dengan teratur dan terancang maka terdapat lima pengisian integrasi atau
dimensi integrasi dari kegiatan khas tersebut. Semua dimensi ini apabila dianalisis
akan memperlihatkan integrasi kaum dalam kalangan pelajar di sekolah. Dimensi-
dimensi tersebut ialah:

a) Integrasi Umum (1U);

b) Integrasi Belajar (1B);

c) Integrasi Bina Negara dan Semangat Patriotisme (IBNDP);
d) Integrasi Budaya dan Adat Resam (IBDAR); dan

e) Integrasi Masyarakat Prihatin (IMP).

Dalam Rancangan Malaysia ke Sembilan (RMK-9) 2006-2010 yang telah
dibentangkan oleh Yang Amat Berhormat (YAB) mantan Perdana Menteri, Tun
Abdullah Ahmad Badawi telah menyatakan bahawa peranan sistem pendidikan
merupakan agen sosialisasi untuk sebilangan besar golongan muda di negara ini,
maka aspek memperkasakan sistem pendidikan di sekolah-sekolah telah diberi
penekanan yang sewajarnya (Kementerian Pelajaran Malaysia, 2007). Pihak
Kementerian Pelajaran Malaysia juga telah memperkenalkan Pelan Induk
Pembangunan Pendidikan (PIPP) 2001-2010, melalui teras pertamanya ialah
membina negara bangsa. Ini bermatlamat untuk menyatupadukan rakyat berbilang
kaum dan membentuk sebuah negara bangsa (Kementerian Pelajaran Malaysia
2006). Justeru itu, dengan penglibatan pelajar di dalam Program RIMUP akan dapat
memupuk sikap hormat-menghormati dan toleransi dalam kalangan pelajar demi
membentuk modal insan yang berkualiti dan juga membina sebuah negara bangsa
yang menepati hasrat kerajaan. Selain dari PIPP, program RIMUP juga dilihat
strategik dalam mentransformasikan negara. Justeru, program RIMUP juga termasuk
dalam Program Transformasi Kerajaan (Jabatan Perdana Menteri, 2010).



1.3 Penyataan Masalah

Sistem pendidikan di Malaysia yang mempunyai pelbagai corak dan rencam dari
aspek implimentasinya sejak sebelum merdeka merupakan rintangan dalam
memupuk perpaduan di negara ini yang merdeka lagi berdaulat. Masalah ini perlu
dibendung melalui satu sistem pendidikan kebangsaan yang mengutamakan
perpaduan negara dan nilai-nilai perpaduan. Peranan sistem pendidikan kebangsaan
bukan sahaja melahirkan modal insan yang holistik tetapi mempunyai peranan yang
penting untuk menyatupadukan hubungan di antara kaum. Walaupun semua pelajar
menerima pendidikan di bawah sistem pendidikan kebangsaan, namun untuk melihat
bahawa pelajar pelbagai kaum bercampur-gaul dan bekerjasama tidak menjadi
kenyataan, terutamanya di sekolah rendah kerana mereka mendapat pendidikan di
sekolah vernakular masing-masing. Malah mereka diberi pilihan untuk meneruskan
pendidikan di sekolah menengah samada di Sekolah Menengah Kebangsaan atau di
sekolah yang mempunyai aliran yang sama iaitu seperti Sekolah Menengah (J)
Kebangsaan. Sekiranya mereka memilih Sekolah Menengah Kebangsaan maka akan
wujud proses sosialisasi di antara kaum. Namun begitu, seandainya mereka
meneruskan ke aliran yang sama maka mereka akan bergaul dalam kalangan kaum
mereka sahaja. Oleh itu, tanggungjawab mendidik dan meyuburkan sikap bertolak-
ansur dan toleransi di antara kaum perlu dipupuk sejak dari akar umbi lagi agar tidak
wujud polarisasi perkauman. Perpaduan kaum dalam kalangan pelajar mesti disemai
dan di perkukuhkan sejak mereka di bangku sekolah lagi agar mereka dapat
mengenali jatidiri mereka yang sebenar. Dengan ini, Kementerian Pelajaran Malaysia
telah mengambil inisiatif untuk melaksanakan Program RIMUP yang bertujuan
untuk mempereratkan integrasi kaum dalam kalangan pelajar di sekolah rendah
mahupun di sekolah menengah agar nilai perpaduan nasional akan sentiasa
terpelihara di sekolah.

Menurut Chandra Muzaffar (2003), negara kita merupakan makmal yang
menjalankan ujian tentang perpaduan menggunakan model structuralist atau
functionalist yang membiarkan pelbagai etnik bercampur-gaul dan berinteraksi untuk
menyesuaikan diri bagi mengurangkan konflik akibat persaingan mendapatkan
sumber kekayaan ekonomi dan politik yang terhad. Namun begitu isu polarisasi
perkauman berlaku secara berleluasa di zaman ini. Sikap tidak menghormati dan
memperkotak-katikkan agama dan budaya bangsa lain telah mencetuskan perasaan
tidak puas hati dan perbalahan di antara sesama kaum di negara ini.

Selain itu, pemantauan yang telah dilaksanakan oleh pihak Jemaah Nazir dan
Jaminan Kualiti pada tahun 2007 terhadap 125 buah sekolah di Malaysia mendapati
bahawa pelaksanaan program RIMUP di sekolah-sekolah di Malaysia adalah pada
tahap sederhana kerana terdapat sesetengah sekolah tidak dapat menjalankan
program tersebut dengan berkesan. Dalam aspek penilaian program pula masih di
tahap lemah kerana tiada pemantauan atau penilaian program yang sistematik
dijalankan. Menurut Tuckman dalam Muhammad Amin (2008) tujuan penilaian
sesuatu program adalah untuk memastikan program mencapai matlamat dan pada
lazimnya berlaku dalam konteks yang dirancang termasuklah semua prosedur yang
diikuti, semua input dan proses penetapan matlamat yang didasari penilaian sesuatu
program.



Dengan kesedaran ini, kajian mengenai keberkesanan program RIMUP di peringkat
sekolah menengah dilakukan agar dijadikan kayu pengukur sejauh manakah tahap
integrasi pelajar sebelum dan selepas mereka mengikuti aktiviti program RIMUP.

1.4 Objektif Kajian

Objektif umum kajian adalah untuk mengenal pasti persepsi pelajar dan guru
terhadap keberkesanan program RIMUP di sekolah menengah.

Obijektif kajian secara khusus adalah seperti berikut:

1) Untuk mengenal pasti sama ada terdapat perbezaan yang signifikan dari segi
persepsi pelajar berkaitan tahap integrasi pelbagai dimensi Rancangan Integrasi
Murid Untuk Perpaduan (RIMUP) sebelum dan selepas mengikuti aktiviti program
tersebut. Persepsi pelajar dilihat dalam lima dimensi:

a) Integrasi Umum (IU);

b) Integrasi Belajar (IB);

c) Integrasi Bina Negara & Patriotisme (IBNDP);
d) Integrasi Budaya & Adat Resam (IBDAR); dan
e) Integrasi Masyarakat Prihatin (IMP).

2) Untuk mengenal pasti sama ada terdapat perbezaan yang signifikan dari segi
persepsi pelajar terhadap tahap integrasi secara keseluruhan sebelum dan selepas
mengikuti aktiviti program RIMUP.

3) Untuk mengenal pasti sama ada terdapat perbezaan yang signifikan dari segi
persepsi pelajar terhadap tahap integrasi secara keseluruhan sebelum dan selepas
mengikuti aktiviti program RIMUP berdasarkan jantina, etnik dan pencapaian
akademik pelajar.

4) Untuk mengenal pasti pandangan guru terhadap tahap integrasi pelajar yang
mengikuti aktiviti program RIMUP.

5) Untuk mengenal pasti halangan-halangan yang dihadapi oleh guru yang terlibat
dalam program RIMUP.



1.5 Persoalan Kajian

Daripada objektif-objektif yang dinyatakan di atas, persoalan-persoalan kajian adalah
seperti berikut:

1) Adakah terdapat perbezaan yang signifikan dari segi persepsi pelajar tentang tahap
Integrasi Umum (1U) sebelum dan selepas mereka mengikuti program RIMUP?

2) Adakah terdapat perbezaan yang signifikan dari segi persepsi pelajar tentang
tahap Integrasi belajar (1B) sebelum dan selepas mereka mengikuti program RIMUP?

3) Adakah terdapat perbezaan yang signifikan dari segi persepsi pelajar tentang
tahap Integrasi Bina Negara & Patriotisme (IBNDP) sebelum dan selepas mereka
mengikuti program RIMUP?

4) Adakah terdapat perbezaan yang signifikan dari segi persepsi pelajar tentang tahap
Integrasi Budaya & Adat Resam (IBDAR) sebelum dan selepas mereka mengikuti
program RIMUP?

5) Adakah terdapat perbezaan yang signifikan dari segi persepsi pelajar tentang
tahap Integrasi Masyarakat Prihatin (IMP) sebelum dan selepas mereka mengikuti
program RIMUP?

6) Adakah terdapat perbezaan yang signifikan dari segi persepsi pelajar tentang tahap
integrasi secara keseluruhan sebelum dan selepas mereka mengikuti program
RIMUP?

7) Adakah terdapat perbezaan yang signifikan dari segi persepsi pelajar tentang tahap
integrasi secara keseluruhan sebelum dan selepas mereka mengikuti program RIMUP
berdasarkan aspek jantina?

8) Adakah terdapat perbezaan yang signifikan dari segi persepsi pelajar tentang tahap
integrasi secara keseluruhan sebelum dan selepas mereka mengikuti program RIMUP
berdasarkan aspek etnik?

9) Adakah terdapat perbezaan yang signifikan dari segi persepsi pelajar tentang tahap
integrasi secara keseluruhan sebelum dan selepas mereka mengikuti program RIMUP
berdasarkan aspek pencapaian akademik pelajar?

10) Apakah pandangan guru terhadap tahap integrasi pelajar yang mengikuti aktiviti
program RIMUP ?

11) Apakah halangan-halangan yang dihadapi oleh guru yang terlibat dalam
program RIMUP?



1.6 Kepentingan Kajian

Program RIMUP merupakan satu program intervensi perpaduan yang dilaksanakan
di semua sekolah rendah dan menengah berpandukan kepada Surat Pekeliling Iktisas
(SP1) Bil. 10/2005: Rancangan Integrasi Murid Untuk Perpaduan (RIMUP) KP(BS-
DSR) 8787/008/2 (21) bertarikh 23 Disember 2005. Selaras dengan ini, di dalam
Rancangan Malaysia ke-Sembilan, program RIMUP telah menepati hasrat kerajaan
untuk mencapai objektif Pelan Induk Pembangunan Pendidikan (PIPP 2006-2010) di
bawah teras yang pertama iaitu Membina Negara Bangsa. Program RIMUP juga
merupakan satu program transfomasi kerajaan ke arah mencapai perpaduan kaum
sejajar dengan seruan kerajaan pada masa Kini mengenai gagasan 1Malaysia.

Selain itu, program RIMUP yang telah dilaksanakan di sekolah rendah dan
menengah selama ini adalah merupakan satu program yang berlandaskan kepada
Teori Perhubungan Sosial yang telah diperkenalkan oleh Gordon W. Allport (1964).
Teori ini seringkali digunakan oleh pengkaji-pengkaji dari negara barat untuk
mengkaji mengenai integrasi masyarakat berbilang budaya di negara mereka. Di
samping itu, berdasarkan kepada dapatan kajian ini juga boleh menyumbang kepada
teori-teori perpaduan seperti Teori Kitaran Hubungan Ras dan Teori Bina Negara dan
Integrasi Sosial.

Oleh itu, program RIMUP merupakan satu program yang sangat penting untuk
dilaksanakan di sekolah rendah mahupun menengah kerana program ini mempunyai
asas yang kukuh di dalam aspek perpaduan untuk melahirkan masyarakat yang
harmoni dan bersatu-padu. Program ini juga merupakan salah satu program yang
terbaik dan wajar diteruskan dengan lebih serius agar integrasi di antara kaum akan
dapat dipupuk di usia yang lebih awal agar isu polarisasi perkauman yang amat
membimbangkan banyak pihak terutamanya kerajaan akan dapat dibendung dengan
segera (Utusan Malaysia, 2011)

Dengan terlaksananya kajian terhadap keberkesanan program RIMUP di sekolah
secara tidak langsung akan dapat membantu pihak Kementerian Pelajaran Malaysia
menilai sejauh manakah tahap integrasi kaum di negara ini dalam kalangan generasi
muda di sekolah menengah. Di samping itu, pandangan guru juga dikaji terhadap
keberkesanan aktiviti Program RIMUP kerana guru merupakan pelaksana aktiviti
program maka mereka telah melibatkan diri sepenuhnya agar aktiviti Program Rimup
dapat dilaksanakan dengan lancar dan sistematik. Justeru itu, pihak Kementerian
Pelajaran Malaysia juga boleh mengadakan penambahbaikkan dari segi pelaksanaan
dan penilaian terhadap aktiviti RIMUP bagi mempereratkan lagi integrasi pelbagai
kaum di peringkat sekolah. Secara tidak langsung, pihak penggubal dan pemutus
dasar juga akan dapat merangka dan merancang program-program integrasi kaum
yang lebih mantap dan berkesan ke arah mewujudkan persefahaman dan hormat-
menghormati dalam kalangan pelajar di alam persekolahan. Di samping itu, dapat
mempertingkatkan pelaksanaan RIMUP di peringkat sekolah, daaerah dan
kebangsaan.

Selain itu, melalui program RIMUP bukan sahaja melahirkan modal insan yang

holistik malah dapat memupuk sikap toleransi dan semangat cinta akan negara dalam
kalangan pelajar pelbagai kaum di sekolah. Apabila pelajar mempunyai kesedaran

mengenai pentingnya integrasi kaum maka secara tidak langsung akan melahirkan
generasi yang mempunyai jatidiri nasional yang berwibawa.

1.7 Skop dan limitasi kajian

Kajian ini terhad kepada lima buah sekolah menengah harian terpilih di salah sebuah
zon di Kuala Lumpur. Kajian ini tidak meliputi empat zon di Kuala Lumpur. Cuma
356 responden pelajar Tingkatan Tiga dan 165 responden guru terlibat dalam kajian
ini dan dianggap memadai untuk mengkaji pandangan guru dan pelajar mengenai
kesan program RIMUP terhadap integrasi kaum di sekolah-sekolah menengah harian
di Kuala Lumpur.

Kajian tinjauan deskriptif ini menggunakan reka bentuk kajian‘ex post facto’.
Dalam reka bentuk ini akan wujud pemboleh ubah ekstranus dan ini akan
menyukarkan pengkaji mengenal pasti dengan tepat pemboleh ubah yang
mendatangkan kesan kepada pemboleh ubah bersandar iaitu tahap integrasi.
Pemboleh ubah ekstranus ini sering mengelirukan pengkaji. Ada kemungkinan
pemboleh ubah yang telah meningkatkan tahap integrasi pelajar di sekolah adalah
dari aktiviti kurikulum, ko-kurikulum atau pun aktiviti kerohanian dan peningkatan
sahsiah pelajar. Oleh itu, untuk mencegah kehadiran pemboleh ubah extranus
pengkaji telah menggunakan responden homogen yang telah mengikuti aktiviti
program RIMUP selama tiga tahun. Selain dari itu pengkaji juga membuat andaian
bahawa responden atau sampel kajian telah menjawab soal selidik dengan jujur dan
ikhlas.

1.8 Definisi Operasional

a) Integrasi

Integrasi merupakan satu proses mewujudkan satu identiti dalam kalangan kumpulan
yang terpisah dari aspek kebudayaan, sosial, pendidikan dan lokasi yang bermatlamat
mencapai perpaduan negara (Ahmad, 2007).

b) Rancangan Integrasi Murid Untuk Perpaduan (RIMUP)

RIMUP merupakan program intervensi yang dijalankan di sekolah rendah dan
menengah secara sedar dan terancang. Penglibatan pelajar di dalam program tersebut
akan dapat memupuk integrasi kaum melalui aktiviti-aktiviti yang meningkatkan
semangat patriotisme, semangat kesukanan, memupuk sikap penyayang dan memberi
pendedahan tentang budaya kaum lain. Dengan ini akan mengelakkan sentimen
perkauman dalam kalangan pelajar (Kementerian Pelajaran Malaysia, 2005a).



Tahap integrasi pelajar di dalam kajian ini adalah diukur dengan menggunakan
Modal Integrasi RIMUP (MIR) yang mengandugi lima dimensi iaitu:

i) Integrasi Umum (1U)

IU merupakan integrasi dalam kalangan pelajar pelbagai kaum yang meliputi tujuh
item iaitu berkenalan dengan rakan lain, bergaul, kemesraan, kerjasama, tolak ansur,
hormat menghormati, dan berbaik sangka. Dalam kajian ini, IU diukur dengan item-
item tersebut untuk mengenalpasti interaksi, sahsiah dan adab dalam kalangan pelajar
pelbagai kaum (Ramli Basri et.al, 2010).

b) Integrasi Belajar (1B)

IB merupakan integrasi dalam kalangan pelajar pelbagai kaum yang merangkumi
lapan aspek iaitu perkongsian pengetahuan, perkongsian pengalaman, bekerjasama,
saling membantu, meningkatkan minat belajar, meningkatkan keterampilan belajar,
berinovasi dan saling berkreatif. Ramli Basri et. al (2010) juga menyatakan bahawa
melalui IB dapat membentuk sikap dan budaya belajar pelajar yang sistematik.
Dalam kajian ini, item-item ini dijadikan sebagai alat pengukuran untuk mengukur
integrasi pelajar pelbagai kaum.

c) Integrasi Bina Negara dan Patriotisme ( IBNDP )

IBNDP pula meliputi duabelas item iaitu cara memupuk semangat perpaduan, nama
tokoh perjuangan, nama pemimpin negara, sumbangan pelbagai kaum terhadap
kemerdekaan, sumbangan pelbagai kaum terhadap perpaduan, Rukun Negara, nilai
murni, adat-istiadat, lagu patriotik, karya patriotik, lambang kemegahan negara dan
sambutan kemerdekaan (Ramli Basri et.al, 2010). Item- item tersebut dijadikan
sebagai alat pengukuran di dalam kajian ini.

d) Integrasi Budaya dan Adat Resam ( IBDAR)

IBDAR adalah integrasi dalam kalangan pelajar pelbagai kaum yang merangkumi
sembilan item. Item-item kebolehan murid bermain permainan tradisional, menari
tarian tradisional, menyanyi lagu tradisional, memainkan alat muzik tradisional,
menamakan pakaian tradisional, menamakan kraftangan, membezakan makanan
pelbagai kaum, menamakan hari perayaan dan membezakan adat resam pelbagai
kaum diukur di dalam kajian ini (Ramli Basri et.al, 2010).

e) Integrasi Masyarakat Prihatin (IMP)

IMP merangkumi semangat gotong-royong, khidmat masyarakat, kesanggupan
membantu, bertanggungjawab kepada masyarakat, keprihatinan dan penjagaan alam
sekitar (Ramli Basri et.al 2010). Item-item semangat gotong-royong, khidmat
masyarakat, kesanggupan membantu, bertanggungjawab kepada masyarakat,
keprihatinan dan penjagaan alam sekitar diukur di dalam kajian ini.

1.9 Rumusan

Pelajar-pelajar di Sekolah Menengah Kebangsaan terdiri daripada kaum Melayu,
Cina, India dan lain-lain. Mereka disatukan dalam SMK setelah menerima
pendidikan rendah di bawah sistem pendidikan kebangsaan yang dilaksanakan
melalui tiga jenis sekolah iaitu SK, SJK (C) dan SJK (T). Apabila berlakunya
pengasingan pendidikan di sekolah rendah maka pelajar perlu menyesuaikan diri
dengan rakan-rakan yang berlatar belakangkan agama, bangsa dan budaya yang
berlainan di sekolah menengah. Kementerian Pelajaran Malaysia telah mengambil
inisiatif untuk melaksanakan Program RIMUP yang bertujuan untuk mempereratkan
integrasi kaum di kalangan pelajar agar nilai perpaduan dan jati diri nasional akan
sentiasa terpelihara di sekolah. Kesan program ini diukur melalui persepsi pelajar
sebelum dan selepas mengikuti aktiviti-aktiviti Program RIMUP. Pandangan guru
sebagai pelaksana program juga diukur terhadap keberkesanan program ini. Modal
Integrasi RIMUP (MIR) digunakan untuk mengukur tahap integrasi pelajar di
sekolah menengah. Justeru itu, melalui kajian ini secara langsung akan dapat
memberi maklumat kepada pihak KPM untuk melakukan penambahbaikkan dalam
program ini.

